
Rəşad MAHMUDOV: 
İnsanlarımızı vaksinasiyaya 
ciddi yanaşmağa dəvət edirəm

– Rəşad müəllim, 
Azərbaycan tədricən an-
tipandemiya mərhələsinə 
doğru irəliləyir. Tədris 
müəssisələrinin, müəyyən 
sahələrin fəaliyyəti artıq 
bərpa olunub. Yoluxma 
sayı azalsa da, epidemi-
oloji vəziyyət hələ ciddi 
olaraq qiymətləndirilir. Bu 
kontekstdə karantin rejimi-
nin yumşaldılmasını necə 
qiymətləndirirsiniz?

– Əlbəttə, dünyada hər 
bir milyona insana düşən 
yoluxma-xəstə sayına, 
yoluxmanın sürətinə, 
xəstəxanalarda yataqların 
doluluq nisbətinə baxdıqda 
və bu ümumi göstəriciləri 
ölkəmizlə müqayisə etdikdə 
vəziyyətin bizdə nə qədər 
yaxşı olduğunu görə bilərik. 
Bu reallığı ifadə etməkdə 
hər hansı bir şişirtmə yoxdur. 
Sözsüz ki, bu, virusun həm 
epidemioloji vəziyyəti ilə bağ-
lıdır, həm də hər bir bölgənin 
bəlli dönəmdə dalğa sürəti 
var. Eləcə də ölkədə bu günə 
qədər görülən epidemioloji 
tədbirlər və verilən qərarların 
bir daha doğru olduğunu 
göstərir.

Düşünürəm ki, bugün-
kü reallıq əlbəttə mərhələli 
şəkildə karantin rejiminin 
daha da yumşaldılmasını 
zəruri edib. Dövlət də bu 
istiqamətdə addımları-
nı atır. Ancaq mən bu işi 
iki bucaqlı və iti bıçağa 
bənzədirəm. Yəni heç bir 
tərəfdən əminliklə konkret 
addım atmaq mümkün deyil. 
Başqa sözlə, biz hər şey 
bitmiş kimi davranıb, kəskin 
hərəkətlər etdiyimiz zaman 
bıçağın bir ucu əlimizi kəsə 
bilər. Və yaxud digərinə 
ciddi yanaşdığımız zaman 
iqtisadi-sosial, mədəni 

və psixoloji problemlərə 
gətirib çıxara bilər. Odur ki, 
cəmiyyət dövlətin verdiyi 
qərarlara uyğun şəkildə və 
birlikdə hərəkət etməlidir. 
Fevralın 1-dən etibarən 
başlanan yumşalmadan 
sonra cəmiyyətin hər bir 
üzvünün üzərinə böyük 
məsuliyyət düşür. O mənada 
ki, bu yumşalmadan insan-
larımız faydalanır, hər bir 
şəxsin özünün azadlığından 
başqa iş yerlərinin açılması 
ilə evinə çörək aparmaq 
imkanı yaranır. Bu insanların 
haqlarına toxunmamaq üçün 
biz daha çox diqqətli olma-
lıyıq. Preventiv tədbirlərə 
əhəmiyyət verməliyik. Sosial 
məsafəni qorumaq, maska 
taxmaq, şübhə varsa, ümu-
mi ictimai yerlərdən kənarda 
durmaq lazımdır.

– Türkiyə, Rusiya, Gür-
cüstan və İranda yoluxma 
sayı yüksək olaraq qalır. 
Eləcə də bəzi insanlar hələ 
də preventiv qaydalara 
əməl etmir. Bunları nəzərə 
alaraq yenidən qapanma-
lara gedilməsi ehtimalı 
varmı?

– Əlbəttə, konkret 
gedişatı heç kim deyə 
bilməz. Sadəcə, mən 
ölkəmizdə mövcud olan son 
dörd aydakı tendensiyanı 
nəzərə almaqla yaz ayla-
rında böyük bir dalğanın 
müşahidə edilməsi ehtimalını 
görmürəm. Ancaq bu, bizim 
rahatlanmağımız üçün səbəb 
ola bilməz. Sadəcə, ehtimal 
olunmur. İnsanlar virusdan 
qorunmaqda davam etməli, 
verilən tövsiyələrə əməl 
etməlidirlər.

– Beynəlxalq 
mütəxəssislər bildirirlər ki, 
əhalinin 50 faizdən çoxu 

virusa yoluxduqdan sonra 
vəziyyət normallaşmağa 
doğru gedəcək, yum-
şalma ilə bağlı istənilən 
qərarı qəbul etmək olacaq. 
Ölkəmizdə ümumi yolux-
ma sayını nəzərə alsaq, 
sizin bununla bağlı fikrinizi 
bilmək istərdik.

– Adətən, dünyada 
yanaşma belədir ki, 50-
70 faiz yoluxmadan sonra 
bu mümkündür. Mənim 
düşüncəm belədir ki, hər nə 
qədər aqressivliyi davam 
etsə belə, həm virusu tanı-
ma, həm onunla mübarizə, 
həm də insanların ümumi 
məlumatlanması və daha 
vacibi vaksinlərin əlimizdə 
olması ilə hər keçən gün vi-
rusdan daha az qorxacağıq.

– Yəni düşünürsünüz ki, 
iqtisadi açılıma da getmək 
olar?

– Əlbəttə, qorxu azal-
dıqca və karantin rejimi 
yumşaldıqca iqtisadi açı-
lımlara getmək təbii haldır. 
Düşünürəm ki, hazırkı epi-
demioloji vəziyyət mərhələli 
şəkildə iqtisadiyyatın açılımı-
nı mümkün edir.

– Avropada artıq üçün-
cü dalğa haqqında fikirlər 
səsləndirilir...

– Onun haqqında heç kim 
konkret heç nə deyə bilməz. 
Mən hazırda ölkəmiz üçün 
üçüncü dalğa təhlükəsini 
gözləmirəm.

– Azərbaycanda 
vaksinasiyaya start 
verilib. Gedişatı necə 
qiymətləndirirsiniz?

-Vaksinləşmə könüllüdür. 
Koronavirusdan qurtulmağın 
vaksinasiyadan başqa yolu 
yoxdur. Odur ki, insanlarımızı 
vaksinasiyaya ciddi yanaş-
mağa dəvət edirəm.

Milli Məclisin deputatı, 
tibb elmləri doktoru, ürək-
damar cərrahı Rəşad 
Mahmudov Azərbaycanda 
koronavirusla bağlı vəziyyət və 
bu infeksiyaya qarşı aparılan 
vaksinasiya prosesi ilə bağlı 
müsahibə verib. AZƏRTAC 
müsahibəni təqdim edir.

Azərbaycan Respublikası Xarici İşlər Nazirliyinin Mətbuat xidməti idarəsinin 
Avropa Parlamentinin Cənubi Qafqaz ölkələri üzrə Parlament Tərəfdaşlıq 

Komitələrində nümayəndə heyətinin birgə bəyanatına dair şərhi
 Azərbaycan XIN-in Mətbuat 

Xidməti İdarəsinin şərhində bildirilir 
ki, ilk növbədə AP üzvlərinin diqqətinə 
çatdırmaq istərdik ki, AP-nin öz 
qətnamələrində illərdir ki, beynəlxalq 
hüquq prinsipləri, həmçinin BMT TŞ 
qətnamələri əsasında həllinə çağırdığı 
Ermənistan-Azərbaycan münaqişəsinə 
son qoyulub, Azərbaycan ərazi bü-
tövlüyünü təmin edib və BMT TŞ-nin 
1993-cü il tarixli müvafiq qətnamələrinin 
həyata keçirilməsini təkbaşına təmin 
edib. Başqa sözlə desək, AP üzvlərinin 
istinad etdiyi və dövlətlərarası 
münasibətlərin təməlini təşkil edən Hel-
sinki Yekun Aktının sərhədlərin toxunul-
mazlığı və dövlətlərin ərazi bütövlüyü 
prinsipləri rəhbər tutulub.

10 noyabr 2020-ci ildə imza-
lanmış üçtərəfli bəyanatla bölgədə 
yeni reallıq yaranıb. AP üzvlərinin 
sözügedən üçtərəfli bəyanatın bölgədə 
sabitliyin təmin olunmasına gətirdiyini 
qeyd etməsi təqdirəlayiqdir. Çünki 
hazırkı mərhələdə bölgədə sülh və 
təhlükəsizliyin təmin olunması, habelə 
tərəflər arasında etimadın qurulması 
üçün, məhz 10 noyabr tarixli üçtərəfli 
razılaşmanın icrası və bu istiqamətdə 
müvafiq addımların atılması vacibdir.

Azərbaycan tərəfi, öz növbəsində 
sözügedən razılaşmanın icrası üçün, o 
cümlədən humanitar məsələlərin həlli 
sahəsində bütün lazımi addımları atır, 
lakin Ermənistan tərəfinin imza atdığı 
bu bəyanata sadiqliyi sual doğurur. 
Yaxşı olardı ki, AP üzvləri Ermənistan 
tərəfinə hərbi əməliyyatların dayan-
dırılması ilə bağlı birgə bəyanata 
imza atdıqdan az qala 20 gün sonra 
nə səbəbdən Azərbaycan ərazilərinə 
diversant qrupunu göndərdiyi ilə bağlı 
sual ünvanlayardı. Bəlkə o zaman 
AP üzvləri haqqında bəhs olunan 

Ermənistan hərbçilərinin heç də 
hərbi əsir deyil, atəşkəs elan olun-
duqdan sonra məqsədyönlü şəkildə 
Azərbaycan ərazilərinə göndərilmiş 
terrorçu diversant qrupunun üzvləri 
olduğunu anlayardı. Ümumiyyətlə, 
Ermənistanın atəşkəs elan olunduq-
dan sonra terror aktları törətmək 
məqsədilə əraziyə hərbi qulluqçılarını 
göndərməsi, bu ölkənin iştirakçısı 
olduğu Şərq Tərəfdaşlığının təməl 
prinsiplərinə və ümumilikdə Avropa 
dəyərlərinə hörmət etmədiyini açıq 
şəkildə nümayiş etdirir.

Mədəni irs məsələsinə gəldikdə 
isə, AP üzvlərinə yaxşı bəlli olmalıdır 
ki, Azərbaycanın onilliklərdir ki, işğal 
altında qalan ərazilərində Ermənistan 
tərəfinin apardığı qeyri-qanuni fəaliyyət 
nəticəsində bütün tarixi, mədəni və 
dini irs demək olar ki, məhv edilib, 
sözügedən abidələrin dağıdılması, talan 
edilməsi, mənşəyinin dəyişdirilməsi ilə 
bağlı hərbi cinayətlərə bərabər fəaliyyət 
həyata keçirilib. Bu məsələ Azərbaycan 
tərəfindən davamlı şəkildə beynəlxalq 
platformalarda, o cümlədən Avropa İtti-
faqı institutları ilə təmaslarımız zamanı 
qaldırılsa da AP üzvlərinin bu günədək 
bu məsələ ilə bağlı bir dənə də olsun 
bəyanat verməməsi təəssüf doğurur. 
AP üzvlərinin diqqətinə çatdırmaq 
istərdik ki, Qarabağdakı bütün abidələr 
Azərbaycan xalqının tarixi, mədəni və 
dini irsinə məxsusdur. Azərbaycan mul-
tikultural ölkədir və ərazisindəki bütün 
abidələr dövlət səviyyəsində qorunur. 
Ölkəmizin zəngin irsinin mühafizəsi 
bundan sonra da yüksək səviyyədə 
təmin ediləcək, o cümlədən işğaldan 
azad olunmuş ərazilərdəki abidələrin 
bərpası, təmiri və yenidən qurulması 
işləri həyata keçiriləcəkdir.

Avropa Parlamentinin (AP) üzvləri, Avropa İttifaqı (Aİ) və 
Cənubi Qafqaz ölkələri üzrə Parlament Tərəfdaşlıq Komitələrində 
nümayəndə heyətinin sədri, Marina Kalyurand, AP-nin 
Ermənistan üzrə daimi məruzəçisi Andrey Kovaçev və AP-nin 
Azərbaycan üzrə daimi məruzəçisi Yelena Zovko tərəfindən 
“Dağlıq Qarabağ münaqişəsinin həlli üzrə danışıqların davam 
etdirilməsinə ehtiyacın olması” barədə birgə bəyanatın verilməsi 
AP üzvlərinin, ümumiyyətlə bölgədə sülh və əminamanlığın 
beynəlxalq hüququn təməl prinsipləri əsasında təmin olunması 
mövqeyindən çıxış etmələrinə rəğmən bölgədə mövcud olan cari 
vəziyyətdən hələ də tam məlumatlı olmadıqlarını göstərir.

Dövlət Statistika Komitəsinin 
məlumatında hesabat dövründə 
sənayenin qeyri neft-qaz sektorunda 
məhsul istehsalının 12,5 faiz yüksəldiyi 
bildirilir. Bu artım tempi qlobal trend 
olaraq dördüncü sənaye inqilabı ilə 
səsləşir. 

Sənayenin ÜDM-də xüsusi çəkisinə 
görə, Avropada ön sırada gedən res-
publikamız hazırda sənayenin struk-
turunda neftdən qeyri-neft bölməsinə 
uğurlu keçid reallaşdırır. Bunun 
nəticəsidir ki, əsas kapitala yönəldilən 
vəsaitlərin 11 milyard 911 milyon ma-
natını və ya 69,9 faizini daxili vəsaitlər 
təşkil edir. 

Pandemiya şəraitində yüksək 
göstərici sayılan bu rəqəm həm də 
neft sənayesində əldə edilən artımın 
mərhələli şəkildə qeyri-neft sektoru-
na transfer olunması deməkdir. Belə 
bir vəziyyət isə ondan xəbər verir ki, 
qeyri-neft sektoru əldə edilən iqtisadi 
artıma dominant şəkildə təsir göstərir. 
Bu, eyni zamanda, 2015-ci ildən 
sonra dərinləşən islahatlar nəticəsində 
iqtisadiyyatın mərhələli vəziyyətdə 
şaxələnməsinin real nəticələri ilə 
bağlıdır. 

Əsas kapitala yönəldilən vəsaitin 
ümumi dəyərində müəssisə və 
təşkilatların vəsaitləri 50,4 faiz, büdcə 
vəsaitləri 27,6 faiz, bank kreditləri 6,2 
faiz, əhalinin şəxsi vəsaitləri 5,7 faiz, 
sair vəsaitlər 8,6 faiz, büdcədənkənar 
dövlət fondlarının vəsaitləri isə 1,5 faiz 
təşkil edir.  

İlkin məlumatlara əsasən,  2020-ci 
ildə ölkədə 72 milyard 432 milyon ma-
natlıq məhsul istehsal edilib. Əhalinin 
hər nəfərinə düşən ÜDM 7262,8 ma-
nata bərabər olub.  

Ötən il dekabrın 1-nə ölkə iqtisa-
diyyatında muzdla çalışan işçilərin sayı 
2019-cu ilin eyni dövrü ilə müqayisədə 

40,2 min nəfər və ya 2,4 faiz artaraq 
1684,5 min nəfər təşkil edib ki, onlardan 
917,8 min nəfəri iqtisadiyyatın dövlət 
sektorunda, 766,7 min nəfəri isə qeyri-
dövlət sektorunda fəaliyyət göstərib.  

Keçən ilin yanvar-noyabr aylarında 
ölkə iqtisadiyyatında muzdla çalışan 
işçilərin orta aylıq nominal əməkhaqqı 
əvvəlki ilin müvafiq dövrünə nisbətən 
12,9 faiz artaraq 703,5 manat təşkil 
edib. İqtisadiyyatın mədənçıxarma 
sənayesi, maliyyə və sığorta fəaliyyəti, 
peşə, elmi,  texniki fəaliyyət, informasi-
ya və rabitə, eləcə də nəqliyyat, anbar 
təsərrüfatı sahələrində orta aylıq nomi-
nal əməkhaqqı daha yüksək oub.

Son illər ölkədə investisiya 
fəaliyyətinin genişləndirilməsi, biznes 
mühitinin yaxşılaşdırılması, sənaye 
istehsalının artırılması və qeyri-neft 
sektorunun inkişaf etdirilməsinə 

xüsusi önəm verilib. Bütün bunlarla 
bərabət, sahibkarların ixrac poten-
sialının gücləndirilməsi, potensial 
tərəfdaşların tapılması və birgə 
əməkdaşlıq layihələrinin həyata 
keçirilməs də diqqət mərkəzində 
saxlanılıb. Məhz bunun nəticəsidir 
ki, hazırda  respublikada qeyri-neft 
sektorunun şaxələndirilməsi, qeyri-
neft sənayesinin inkişafı, Azərbaycan 
məhsullarının ixrac coğrafiyasının 
genişləndirilməsi məqsədilə intensiv 
tədbirlər həyata keçirilir, xarici ölkələrə 
ardıcıl olaraq ixrac missiyaları təşkil 

edilir, nüfuzlu beynəlxalq sərgilərdə 
Azərbaycan şirkətlərinin iştirakı təmin 
olunur.

Azərbaycanın xarici ticarət 
əlaqələrinin genişlənməsini əks etdirən 
bəzi statistik göstəricilərə nəzər 
salsaq, bu sahəyə xüsusi əhəmiyyət 
verilməsini aydın görə bilərik. Belə 
ki, ötən ilin yanvar-noyabr aylarında 
Azərbaycan Respublikasının hüquqi və 
fiziki şəxsləri dünyanın 183 ölkəsindəki 
tərəfdaşları ilə ticarət əməliyyatları 
həyata keçiriblər, 108 ölkəyə məhsul 
ixrac edilib, 175 ölkədən idxal olunub.  

Dövlət Gömrük Komitəsinin 
məlumatlarına əsasən ixracın 31,4 
faizini İtaliyaya, 19,2 faizini Türkiyəyə, 
4,9 faizini Rusiyaya, 3,6 faizini Yuna-
nıstana, 3,4 faizini Xorvatiyaya, hər biri 
3,3 faiz olmaqla Gürcüstan və Çinə, 

3,2 faizini Hindistana, 3,1 faizini İsrailə, 
hər biri 2,5 faiz olmaqla İspaniya və 
Ukraynaya, 2,2 faizini Tunisə, hər 
biri 1,8 faiz olmaqla Portuqaliya və 
Almaniyaya, 1,7 faizini Çexiyaya, 1,5 
faizini İsveçrəyə, 10,6 faizini isə digər 
ölkələrə göndərilən məhsulların dəyəri 
təşkil edib.  

Qeyri neft-qaz məhsulları üzrə 
ixracın dəyərində Rusiyaya (38,3 faiz), 
Türkiyəyə (19,6 faiz), İsveçrəyə (12,3 
faiz), Gürcüstana (7,1 faiz), Çinə (2,5 
faiz), Ukraynaya (2,4 faiz), İtaliyaya 
(2,1 faiz), İrana (1,6 faiz), Qazaxıstana 

(1,4 faiz), ABŞ-a (1,3 faiz),   Alma-
niyaya (1,1 faiz), Belarusa (1faiz), 
Türkmənistana (1 faiz) göndərilən 
malların payı üstünlük təşkil edib.  

Burada bir məsəli də qeyd etmək 
istərdik. Cari  il yanvar ayının 11-də 
Rusiya  Federasiyasının paytaxtı 
Moskva şəhərində Azərbaycan Pre-
zidenti İlham Əliyevin, Ermənistanın 
baş naziri Nikol Paşinyanın və Ru-
siya Federasiyasının Prezidenti 
Vladimir Putinin iştirakı ilə keçirilən 
görüşdə ötən ilin noyabr ayının 9-da 
hər üç rəhbərin birgə imzaladığqları 
Bəyannamənin regionda bütün iqti-
sadi nəqliyyat əlaqələrinin bərpasını 
nəzərdə tutan 9-cu bəndinin icrası 
ilə bağlı müzakirələr keçilib və həmin 
bəndin icrasını nəzərdə tutan yeni bir 
Bəyannamə imzalanıb. Bu, ondan 

xəbər verir ki, Rusiya və Azərbaycan 
Cənubi Qafqazda nəqliyyat kommu-
nikasiyalarının əsaslı şəkildə yenidən 
təşkil olunmasında daha çox ma-
raqlıdırlar. Bu marağı şərtləndirən 
başlıca səbəblər Rusiya, Azərbaycan 
və Türkiyənin öz aralarında iqtisadi 
və ticarət əlaqələrinin əsaslı şəkildə 
genişləndirilmək istəyidir. 

Ölkələr arasında bütün 
səviyyələrdən olan əlaqələrin 
genişləndirilməsini təmin edən əsas 
amillərdən biri də yoldur. İqtisadi 
cəhətdən sərfəli olan yol infrastrukturu 

ölkələr arasında mövcud olan ticarət 
və iqtisadi əlaqələrini daha maraqlı edə 
bilir. Belə yolların yaradılması ikitərəfli 
əlaqələri yeni, daha sərfəli fəaliyyət 
müstəvisinə çıxarmağı şərtləndirir. 
Burada daşımaların həm də zaman 
baxımından tez başa çatması başlıca 
rol oynayır.  Bir sözlə, yeni daha sərfəli 
yolların meydana gəlməsi ilə ölkələr 
arasında iqtisadi və ticarət əlaqələrinin 
əsaslı şəkildə geniçləndirilməsinə 
zəmin yaranır.  

Beləliklə, yeni dəmir və avtomobil 
yolları Azərbaycan, Rusiya, Türkiyə, 
İran və Ermənistan arasında iqtisadi 
əlaqələrin daha da genişlənməsinə və 
ticarət dövriyəsinin böyüməsinə xidmət 
edəcəkdir.

“Xalq qəzeti”

Qeyri–neft sektorunda məhsul istehsalının artım 
tempi dördüncü sənaye inqilabı ilə səsləşir 

Azərbaycan Prezidenti tərəfindən neft və qazdan asılılığın 
azaldılması məqsədilə 2020-ci ildə sənaye parkları 
və məhəllələrinin, aqroparkların yaradılması, müasir 

texnologiyaların tətbiqi və s. ilə bağlı tədbirlərin davam etdirilməsi 
sayəsində bir sıra müsbət nəticələr əldə olunub. Dövlət Statistika 
Komitəsinin məlumatına görə, neft-qaz sektoruna yatırılan 
investisiyaların həcmi 0,3 faiz artıb. İstifadə olunan vəsaitin 
11 milyard 175 milyon manatı və ya 65,6 faizi məhsul istehsalı 
sahələrinə, 4 milyard 485 milyon manatı (26,4 faizi) xidmət 
sahələrinə, 1 milyard 367 milyon manatı (8 faizi) isə yaşayış 
evlərinin tikintisinə sərf edilib.

Los–Ancelesdə erməni əsilli faşist 
Qaregin Njde və Ermənistanda 
faşiszmin qəhrəmanlaşdırılması 

haqda film hazırlanıb
 İkinci Dünya müharibəsi illərində Hitler Almaniyası 

ilə əməkdaşlıq etmiş erməni əsilli faşist Qaregin Njde və bu 
gün Ermənistanda faşiszmin qəhrəmanlaşdırılması siyasəti 
haqda Azərbaycanın Los–Ancelesdəki Baş Konsulluğu 
tərəfindən ingilis dilində qısa film hazırlanıb. 

Konsulluqdan verilən 
məlumatda bildirilir ki, 
filmdə bu yaxınlarda 
ABŞ-ın nüfuzlu yəhudi 
qəzeti olan “Forward” 
qəzeti tərəfindən dünya-
nın müxtəlif yerlərində 
hələ də mövcud olan, 
vaxtilə faşist Alma-
niyası ilə əməkdaşlıq etmiş, Holokost zamanı yəhudilərin 
öldürülməsində iştirak etmiş və ya buna kömək etmiş şəxslərə 
qoyulan abidələrlə bağlı ilk dəfə geniş araşdırma aparıldığı qeyd 
olunur. Bildirilir ki, məhz “Forward” qəzetinin araşdırmasına 
görə həmin faşist abidələrindən 22-si hazırda Ermənistandadır 
və onların hamısı Qaregin Njdeyə həsr olunub.

Hazırda Ermənistanın faşist abidələrinin sayına görə dünyada 
ən öndə gedən dövlətlərdən olduğu və bu gün Ermənistanda 
Qaregin Njdeyə həsr olunmuş memorial abidələrin, heykəllərin, 
küçələrin, kənd və meydanların mövcudluğu diqqətə çatdırılır. 
Vurğulanır ki, 1942-ci ildə faşist Almaniyası tərəfindən yaradılmış 
Vermaxtın Erməni Legionuna rəhbərlik etmiş Qaregin Njde hələ 
də Ermənistan və onun diasporu tərəfindən milli qəhrəman hesab 
olunur. Həmin Erməni Legionunun Krım, Polşa, Fransa və Qaf-
qazda Almaniya üçün döyüşdüyü və həmin ərazilərdən faşistlərin 
yəhudiləri toplayaraq ölüm düşərgələrinə göndərdiyi bildirilir. 

Faşist Almaniyası ilə əməkdaşlığına görə 25 il həbs cəzasına 
məhkum edilmiş Qaregin Njdeyə 2016-cı ildə Yerevan şəhərində 
prezident S.Sarkisyan və Ermənistanın digər rəsmilərinin iştirakı 
ilə heykəl ucaldıldığı diqqətə çatdırılır. Həmçinin vurğula-
nır ki, Yerevanda Njdenin adını daşıyan meydan və metro 
stransiyası mövcuddur və dövlət sifarişi ilə bu faşist cəlladını 
qəhrəmanlaşdıran filmlər çəkilir.  Anti-Difamasiya Liqasının 
sorğusuna əsasən Ermənistanın antisemitizm səviyyəsinə görə 
Avropada ikinci yerdədir. Qaregin Njdenin radikal Erməni İnqi-
labçı Federasiyasının (Daşnaktsutyun) rəhbərlərindən olduğu və 
1933-cü ildə ABŞ-ın Boston şəhərində irqçi daşnak hərəkatı olan 
Tseğakronizm hərəkatını təsis etdiyi bildirilərək, bu hərəkatın 
nasistlərin ari irqinin üstünlüyü nəzəriyyələrini əks etdirdi-
yi vurğulanır. Qeyd olunur ki, o zaman Hitler və Holokostu 
dəstəkləyən daşnaklar bu gün də ABŞ-da fəaldırlar. Daşnakların 
lobbiçi qanadı olan ANCA təşkilatı ABŞ Konqresində hazırda 
əsas erməni lobbi təşkilatıdır. 

Sosial şəbəkələrdə geniş yayılmış filmi bu linkdə izləmək 
mümkündür:

https://www.youtube.com/watch?v=sa6cW31gZs4

“Xalq qəzeti”

SOCAR və Maire Tecnimont 
qrupu yeni nəsil emal qurğularına 

dair sazişlər imzalamışlar

SOCAR-dan verilən məlumatda 
bildirilir ki, imzalanma mərasimində 
SOCAR-ın prezidenti Rövnəq Ab-
dullayev, İtaliya Respublikasının 
Azərbaycan Respublikasında fövqəladə 
və səlahiyyətli səfiri cənab Augusto 
Massari, Maire Tecnimont qrupunun 
idarə heyətinin sədri və əsas səhmdarı 
Fabrizio Di Amato, Maire Tecnimont 
qrupunun baş icraçı direktoru Pierrober-
to Folgiero və şirkətlərin digər rəhbər 
şəxsləri iştirak etmişlər.

Sazişlər Heydər Əliyev adına Neft 
Emalı Zavodunda istehsal olunan 
benzinin keyfiyyətinin Avro-5 stan-
dartına yüksəldilməsində həlledici 
əhəmiyyətə malik Katalitik krekinq qur-
ğusundan alınan benzin fraksiyasının 
hidrotəmizlənməsi qurğusunun və LPG 

(Maye qaz) merkaptan oksidləşdirici 
qurğusunun, Aminlə təmizlənmə və 
LPG-nin ilkin emalı qurğularının quraş-
dırılmasını əhatə edir. Qeyd edək ki, 
Tecnimont və KT-Kinetics Technology 
şirkətləri digər qurğulara dair tenderin 
qalibi seçilərək 2018-ci ildə imzalanmış 
EPC sazişinə əsasən artıq bu zavo-
dun modernizasiyası layihəsində birgə 
fəaliyyət göstərirlər.

Ümumi dəyəri təxminən 160 milyon 
ABŞ dolları olan yeni EPC sazişləri 
üzrə işlərin müvafiq olaraq 33 və 26 ay 
ərzində başa çatacağı gözlənilir.

Bu, Maire Tecnimont qrupunun 
əsas fəaliyyət sahəsində mühüm bir 
mərhələdir, belə ki, sazişlər qrupun 
Azərbaycan bazarında və emal sekto-
runda mövqeyinin möhkəmlənməsinə 

imkan verir. Bundan əlavə, qrupun 
unikal qabiliyyətlərinin, texnolo-
ji təcrübəsinin və EPC podratçılar 
arasındakı sinerjisinin gücləndirilməsi 
istiqamətində fəaliyyətini təsdiqləyir.

SOCAR prezidenti Rövnəq Abdul-
layev demişdir: “SOCAR-ın Heydər 
Əliyev adına Neft Emalı Zavodu Cənubi 
Qafqaz regionunda yeganə neft emalı 
kompleksi kimi böyük rol oynayır. 
Zavod regionun yanacaq təchizatını 
həyata keçirir və SOCAR-ın neft-
kimya müəssisələrini xammal ilə təmin 
edir. NEZ-in yenidən qurulması dizel 
yanacağının və benzinin keyfiyyətini 
əhəmiyyətli dərəcədə yaxşılaşdıraraq 
Avro-5 standartına uyğunlaşdıracaq, 
eyni zamanda Azərbaycanın neft-kimya 
sənayesi üçün davamlı və səmərəli 
xammal bazası yaradacaq”. 

Maire Tecnimont-un baş icra-
çı direktoru Pierroberto Folgiero öz 

təcrübələrini SOCAR kimi tarixi və 
nüfuzlu bir sifarişçinin xidmətinə təqdim 
etməkdən və bununla da Azərbaycanın 
daunstrim dəyər zəncirində daha 
böyük bir dəyərin açılmasına yönəlmiş 
uzunmüddətli, uğurlu əməkdaşlığı 
möhkəmləndirməkdən  şərəf duyduqla-
rını qeyd edib. 

Milan Fond Birjasında qeydə 
alınmış Maire Tecnimont S.p.A. təbii 
ehtiyatların emalı üzrə qlobal sənayenin 
(texnoloji və icra təsrübəsinə malik 
daunstrim neft və qaz mühəndisliyi) 
lideri olan bir qrupa başçılıq edir. Onun 
törəməsi olan NextChem enerji keçidi-
nin dəstəklənməsi istiqamətində ekoloji 
təmiz kimyəvi maddələr və texnologiya-
lar sahəsində fəaliyyət göstərir. Maire 
Tecnimont qrupu özündə 45 ölkədə 
fəaliyyət göstərən 50 şirkəti birləşdirir. 

Samirə ƏLIYEVA, “Xalq qəzeti”

 İmzalanmış sazişlər çərçivəsində Heydər Əliyev adına Neft 
Emalı Zavodunda Avro-5 standartına uyğun benzin istehsalı üçün 
lazım olan üç yeni emal qurğusunun quraşdırılması nəzərdə 
tutulur. SOCAR-ın Heydər Əliyev adına Neft Emalı Zavodu Moder-
nizasiya və yenidənqurma layihəsi çərçivəsində Maire Tecnimont 
S.p.A. qrupunun törəmələri olan Tecnimont S.p.A. və KT-Kinetics 
Technology S.p.A. şirkətləri ilə iki Mühəndislik, Təchizat və Tikinti 
(EPC) sazişi imzalamışdır.

